
AL TORNAR DE LE RÒNDENE.






     Tornè a casa, tornè, ròndene care,

che quà l'è scominçià la primavera;

che le matine le vien su più ciare,

e el sol va in leto più tardi a la sera

e le putele g'à più bela siera

e i mandolini i sposa le chitare.



     Traversèlo sto mar, se l'è contento,

come gente che torna al so paese;

el vostro nio l'à tegnù bota al vento,

la vostra casa no dimanda spese,

ma ne l'orto maura le çirese,

ma ne 'l cor se maura el sentimento;



     quel sentimento de le robe bele,

de l'amor, de le foie in primavera,

che fa deventar rosse le putele,

quando le gira a smorosar la sera,

co i oci in aria e el coresin che spera,

al ciaro de la luna e de le stele.

